
				Halaman ini tervalidasi



MENGENAL WATES.








boeat koempoelken kakaja'an, jang kapan soedah tersedia dan berdjoemblah besar, ia iboekin siang malem kerna koeatir nanti linjap kombali, dengen ia sendiri tida brani goenaken oentoek kabaekan diri sendiri atawa poen laen orang. Manoesia jang bertabeat begitoe ada lebih baek kaloe djadi saorang miskin, sebab jang didjengkelin tjoemah sedikit, dan ia tida bisa goenaken pengaroeh oewang boeat menindes sesama manoesia. Sabagi kaoem boeroeh jang miskin brangkalih ia bisa lebih banjak mengaso, lebih bisa taro kasihan pada sesamanja jang melarat, dan dapetken djoega lebih banjak hiboeran. (Ajat 1).


Saorang jang banting toelang dengen tida mengenal wates boeat kedjer kakaja'an, maskipoen kasampean maksoednja, tida oeroeng ia aken menanggoeng roegi, kerna sabagi djoega roemah jang padet dengen emas dan batoe permata selaloe bikin mengilernja pentjoeri-pentjoeri, begitoe poen kakaja'an besar jang orang ada poenja selaloe di-intjer oleh orang-orang jang ingin dapetken itoe, baek dengen djalan menipoe, goenaken pengaroehnja persobatan, adjak bersèroe dagang, atawa hendak djoealin apa-apa, dan sabaginja lagi. Dan djeman sekarang orang djangan loepa djoega pada belasting commissie! Laen dari itoe, sringkalih ia ada djadi soember dari kakaloetan dan karoesakan dalem familie, kerna anak-anak dari orang hartawan oemoemnja lebih pande memboeang dari pada mentjari oewang, hingga satoe ajah hartawan, apalagi kaloe anaknja banjak. dapet rongrongan tida sedikit dari fihak familienja, jang kabanjakan lantes terpetjah-blah dan saling bermoesoeh aken pereboetin wa-

